
Tribunál Distrital Dili Julga krime kontra umanidade hasoru milisia nain 8 
husi Distritu Aileu  

Iha 11 Juñu 2013, Tribunál  Distritál Díli julga  kazu  krime kontra umanidade ne’ebé akontese  
iha tinan 1999 nia laran, iha Distritu Aileu, ne’ebé akontese antes, durante no depoisde 
referendu. Kazu ne’e julga ho Nú. Prosesu 273/C.Ord/2011/TDD. Julgamentu ne’e nu’udar 
julgamentu inisiu ho agenda rona akuzasaun Ministeriu Públiku no deklarasaun husi arguidu sira.  

Arguidu ba kazu ne’e  hamutuk  27 maibé tribunál so julga deit nain 8 tanba sira seluk (nain 19) 
sei hela iha Atambau-Indonezia. Arguidu sira ne’e ho inisiál TM, AP, ASC, MC, JdA, JP,  MdA 
no DP. Arguidu sira nu’udar membru no responsavel ativu iha organizasaun milisia Aileu 
Hametin Integrasaun (AHI) iha 1999 nia laran, ne’ebé hetan apoiu husi Tentara Nasionál 
Indonezia (TNI) no Polisi Republik Indonesia (POLRI). 

“Krime kontra uminidade nu’udar krime ne’ebé grave teb-tebes, tanba ne’e JSMP ezije tribunál 
sira atu fo atensaun apropriadu ba krime hirak ne’e hodi garante no asegura justisa ba vítima 
sira,” dehan Diretór Ezekutivu JSMP,  Luis  de Oliveira Sampaio.   

Ministériu Públiku akuza katak durante periodu tinan 1999, antes, durante no depoisde 
referendum, arguidu sira komete omisídiu  agravadu, tentativa omisídiu, halo detensaun ilegál, 
muda obrigatóriu populasaun ba Atambua-Indonezia, sunu populasaun nia uma, komete 
violasaun seksuál hasoru feto no halo sabotazen  hasoru ema sira ne’ebé servisu hamutuk ho 
CNRT.  

Ministeriu akuza arguidu sira kontra Artigu 14 husi Regulamentu UNTAET, Nú. 15/2000,  kona-
ba krime kontra grave kontra umanidade. 

Durante audiénsia  arguidu sira rejeita fó sira nia deklarasaun, no sira deklara katak sira sei fo 
sira nia deklarasaun bainhira testamuña sira fó ona sira nia depoimentu. 

Julgamentu prezide husi juiz kolektivu Dr. Jose Maria de Arauja,  Dr. Paulo Teiquera no Dr. 
Julio Gantes. Ministeriu Públiku reprezenta husi Dr. Luis Landim no arguidu sira hetan  
reprezenta husi Dr. Jaime Leite no Dr. Jose da Silva husi Defensória Públiku.  

Prosesu rona depoimentu husi testamuna sira sei halao iha dia 8 Jullu 2013, tuku 9:00 dadersan. 

